
Akkasumas — suuraa  biraa
keessatti  waa‘ee  sadarkaa
beektotaa akkasitti ibsa:

® o

Amantii Islaamaa

Beekumsaaf Bakka
Akkamii Qaba?

Abdulfattah Nashaa

Jalgabni maqaa Rabbii rahmata
qabuuti. Galanni kan Rabbii oltaheeti, kan
nu’uumee waan gaggaarii hunda nuufkanne,
akka nuti kheeyrii adda addaa dalagannuuf,
akkasuma nagayaa fii Rahmanni Ergamaa
keenya =~ Muhammadirratti ~ haajiraatu
Nagayaa fii Rahmanni Rabbi biraa tahe
isinirratti haa jiraatu
Amantiin  Islaamaa amantiii dhugaa,
kabajamaa, nageenyaa fi bu’uura wantoota
toltuu hundaa ti. Kanas bu’uuruma
isaa maqaa kennameef irraa salphaatti

hubachuun ni danda’ama. Islaama jechuun
nageenya jechun waan ta’eef. Akkuma oromoon
yoo mammaaku “biddeen nama qubsu eeleerratti
beekama,” jedhu. Amatiin maqaan isaa bu’uurumaan
tole kun, karaa nageenyaa, wantoota gaggaarii har’a
adduuniyaa fi bor aakhiraatti argannuutti malee akka
nun qajeelchine enyumtuu sirriitti beeka. Kanumaaf,
kan namni Muslima ta’e tokko yoo waaballessu, ati
Muslima mitiii! jedhamuuf. Kun kan mul’isu muslimni
akka waa gaggaarii malee hin hojjanne dha.

Amantii Islaamaa kun, maqaa kana gabateetuma hin
callisne. Haala nageenyummaan qalbii (keessaa) fi
alaa (qaamaa) ittiin argamus lafa kaa’ee jira. Kun
maal akka ta’e, yaaddee beektaa? Eeyyee, tasgabbiin
keessaa (qalbii) waan salphaatti hin argamne akka ta’e,
waan uummatni amantii kanaan ala jiru isa dhabuun
of godhan irraa hubachuun ni danda’ama. Garuu
0soo amantii kanatti dhufanii Qur‘aanaa fi hadiisa
ilaalanii salphumatti argatu. Innis maal yoo jatte,
beekumsa dha. Maarree anillee wantoota armaan olii
hunda gabaabinaan kanan kaaseef, qabxiiwwan bakka
beekumsi kun amantii nageenyaa kana keessatti qabu,
nuti maalitti jirra? Maaltummoo nurraa eegama? jedhan
irratti waan xiqqoo dubbachuu barbaadeeti.

Amantiin islaamaa amantii, Rabbiin keenya
waa hunda uume, waan ta’ee fi ta’uuf jiru hunda
beekurraa nuuf kennamee dha. kennamiins isaa kunis
callisee otuu hin ta’in, qajeelfama barbaachisu hunda
kan of keessatti qabate Qur‘aanaa fi Hadiisa Rasuulaan
(S.A.W) nuuf ergamuun. Kanas kan Rabbiin godheef,
waan barbaachisaa hunda barannee beeckumsaan akka
isa gabbarruuf. Rabbiin jalagabni waa hundaa beekumsa
(barumsa) ta‘uu yoo ibsu, Rasuulaan (S.A.W.) akkas
jedha,

“(Yaa Muhammad) gooftaan kee Rabbii isa malee
wanti gabbaran hin jirre akka ta’e beeki; sana booda
badii keetiif dhiifama gaafadhu.”
Akkasumas Rabiin Qur‘aana isaa kabajamaa keessatti

barbaachisumma beekumsa akka itti kaa‘a:

“(Yaa Muhammad (S.A.W) Yaa Rabbi
beekumsa naaf dabali  jadhi (jedhii nakadhu.)” /
suuraa xaahaa :411/

Ammas suuraa biraa keessatti namni beekumsa gabuu

fi kan hin qabne akka wal hin qixxoofne yoo ibsu, akkas

jedha.

Jedhi, (yaa Muhammad (S.A.W) sila warri beekumsa
qabanii fi kan hin qabne walfixxaatuu?” /suuraa

Azzumar :9/

“Rabbinn warreeen
isinirraa (isin keessaa)
amananii fi beekumsa
kennamaniif, sadarkaa

isaan ol fuudha.” /

suuraa almujaadalaa:11/
Rabbiin olta’e waa‘ee
barabaachisummaa beekumsaa
Qurfaana isaa keessatti bakka
hedduutti dubbatuyyuu,
ammaaf asirratti gabaabbadhee,
gara hadiisaatti ce‘a.
Rasuullis  (S.A.'W) wa‘ee
barbaachisummaa fi faayidaa
beekumsi Islamummaa
keessatti qabu waa baayyee dubbataniiru. Isaan
keessaas muraasni kan arman gadiiti.
Hadiisa Mu‘awiyaa irraa gabaasametti Rasuulli(S.A.W)
akkas jedhu:

“Nama Rabbiin toltuu fedheef (barbaadeet)
beekumsa amantii kennaaf.” /Hadiisa/
Hadiisni kun kennaan Rabbii inni guddaan beekumsa
diinii akka ta’e nuuf ibsa. Hadiisa Ibni Mas‘ud irraa

gabaasame keessattis akkas jedhu:
“Hawwiin waa lama keessatti male hinjirtu: nama

Rabbiin qabeenya kenneefii karaa toltuu irratti

isii baasee fi nama Rabbiin beekumsa keeneefii,

isiin haqaan murteessuuu fi isii barsiisuu dha.” /
Hadiisa/

Ayatni Qur‘aanaa Rabbii ol ta‘ee fi hadiisni
Rasuulaa (S.A.W.) muraasni armaan olii waa‘ee
barbaachisummaa beekumsaa, namni beekumsa qabu
sadarkan inni Rabbiin biratti gabu, waan fulduratti
qophaa‘eefii jiru hedduu dubbatu. Fakkeenyaaf aayata
qur‘aanaa waa‘ee , “namni beekumsa qabuu fi kan hin
qabne akka walqixxee hin taanee” nuuf ibsu kana yoo
ilaalle, ifaan namni beekumsa qabu sadarkaan isaa akka
olfuudhamuufnuttimul’isa. Maarree nutinama sadarkaa
qabu ta‘uu hin barbaannuu? Qalbiidhaan namuu akka
barbaadu ifaa dha. Garuu hojiidhaan yoo ilaalle, nama
Rabbi rahmata godheef muraasa malee, warreen hafne
irra hin jirru. Nuti fiigichi keenya kan adduunyaa qofa
goonee jirra. Kun immoo akka nu hin baafne beekamaa
dha. Kanaafis falachuu nu baraachisa.

Kana jechuun koo jiruu adduunyaatiif ifaajuun

barbaachisaa miti jechuu miti. Garuu akkuma jiruu
adduunyaatiif yeroo kennine, barumsa adduniyaa
fi aakhiraa nufayyaduufis haa yaaddofnu; yeroo
kennineefii haa barannu jechuu barbaadeeti. Sababni
isaas Qur‘aanii fi hadisni kan nuuf kennameef akka
barannee ittiin hojjannuuf malee, mana keessa
fannifnee ykn saanduqa keessa keenyee ilaaluufii miti.
Yoo akkasumatti callisnee kan keenyu ta’e, guyyaa
qiyaamaa falmii isaa jalaa akka hin baane beekuu
qabna.
Waa‘ee aakhiraa dhiifnee, kan adduunyaadhuma har’an
yoo ilaalle, namootni beekumsa diinii isaanii sirriitti
qaban, kabjamanii diinii isaaniitii fi namummaa isaanii
kabachiisanii jiraataa jiru. Fakkeenyaaf Rabbiin umurii
isaanii haa dheerassuu Dr. Zaakirii fi Dooktaroota
hedduu biyyuma keenya keessa jiran fudhachuun ni
danda‘ama. Nomootni kun beekumsa sadarkaa kanaan
isaan ga‘e, kan namootni amantii biraa hordofan
dhaqanii akka keenyaatti ittiin mormuu mitii, akka
shayxaanni karra Umar (R.A.) bahanirra hin baanetti,
karaa gadhisaniif kan argatan garaa haadha isaaniitti
miti. Erguma dhalatanii yeroo kennaniifii barachuun.
Nuti warri fiigicha keenya adduunyaa duuka qofa
goone, isiillee otuu hin qagqabin wallaalaa taanee hafaa
jirra. Amma yoomiitti wallaalumaan teenya?

Kanaafuu yaa obboleewwan koo dargoggootaa,
dargaggummaa kanatti yoo hin fayyadamni booda
gaabinullee, homaa gochuu hin dandeenyuutii, yeroo
dandeenyu kanatti fayyadamnee barumsa diinii fi
duuniyaallee haa barannu. Of fayyadnee islaamummaas
haa tiksinu. Isin warri jaarsaas sahaabonni hedduun
kan akka Abuubakir (R.A) jaarsummaadhumaan
baratanii amantii kanaaf bu’aa hedduu isinuu beektan
buusan. Kanaafuu isinis diini keessan baradhaatii
ittiin hojjadhaa. Akkasumas ijoolee keesan sirriitti
karaa baruumsa diinii islaamaarratti madaqgsaa. Ar‘a
aduuniyaatti boris aakhiraatti fayyadamaa taafuutii.
Faallaa kanaa ta’uurraa Rabbiin nu haa baraaru.

